先考佩忍府君行略

陈绵祥

府君姓陈氏，讳去病，初讳庆林。字佩忍，一字伯儒。号汲楼，别号巢南。亦曰病倩，自署垂虹亭长。晚称勤补老人。江苏吴江人也。先世家浙之兰溪，宋季避胡元之难来迁于吴。朱明中叶，有讳思恬者，卜居今昆山之周庄，遂著籍焉，是为府君之九世祖。五传至学初公，自周庄迁青浦之诸巷，是为府君之曾祖。学初公，生绮堂公，讳似兰。自诸巷迁吴江之芦墟，再迁同里。经营商业，中兴其家。绮堂公生湘洲公、沧洲公昆季。湘洲公讳允升，沧洲公讳允文。咸以孝友、敦睦、任恤著闻里党间，顾均未中寿而殁。湘洲公配杨太君，不育。继配倪节孝君，实生世父去非公暨先府君。世父早殇，府君为遗腹子。倪节孝君以病就医吴市，诞府君于娄门庆林桥旅次，此初讳所自来也。府君既坠地为孤儿，赖倪节孝君暨沧洲公提携抚视，顾恤训教始渐成立。甫及八龄，先妣唐太君来归。初，先外祖仁甫公与湘洲公昆季为患难交，识府君于襁褓中，知非凡器。临殁，语沧洲公，以遗孤见托。故先妣遂来吾家为待年媳，时才七龄，实少府君一岁，两小无猜，倪节孝君顾而乐焉。逾两载，府君年十龄，沧洲公弃世，配宋太君、继配沈孝慈君、咸无子嗣，遂奉遗命以府君兼承祧祀。府君生而聪颖，倪节孝君、沈孝慈君复黾勉同心督教綦严。年十五即离家塾，就外傅。明年，沈孝慈君挈之至周庄外家，从嗣祖舅沈翁舫庐读。时长洲诸杏庐先生方负人师，经师重祖。府君复执经就学，五载有成，始归故里。盖自经史以外，旁及两汉、三唐，文章、词赋靡不搜讨殆遍攻读无余，尤长于经世大略，慨然有揽辔澄清之志矣。年二十二补博士弟子员，始奉倪节孝君、沈孝慈君命，与先妣谐嘉礼。翌岁食饩禀于痒，又四岁为清光绪二十六年庚子，不孝绵祥生，时府君年二十七也。明年辛丑夏六月奉倪节孝君讳，府君哀毁逾恒，过时勿衰。胡清踞中国二百数十年，日以愚黔首为政要，箝民口舌勿使言，束民手足勿使动，民益顽钝无智识。甲午东败于日本，清议始张。府君已与同邑金先生松岑、蔡先生冶民辈创立“雪耻学会”，以启迪聋瞽，自任中更。戊戌庚子诸役，知客帝之不足以图存，始昌言革命。岁癸卯，府君年三十，东渡海游三岛，加盟于军国民教育会，为江苏杂志撰述文字。以沈孝慈君病归国。甲辰，主上海警钟日报笔政。往来峰泖间，靴刀帕首，阴有所谋划。乙巳春，警钟封闭，所创二十世纪大舞台杂志亦同时被禁锢。清史方踪迹党人，府君跳而免。是岁秋七月，同盟会成立于日本东京，革命风潮益奔腾澎湃，一日千里。明年丙午，府君应徽州府校之聘，道出芜湖，遂以刘光汉之介，加盟为会员。又明年丁未，居上海国学保存会藏书楼，搜辑明季遗民节士著述甚夥。是夏，徐锡麟烈士诛清吏恩铭于皖，遂谋举义不成，被执死之。鉴湖女侠秋瑾亦株连遘难。府君则大愤，欲为开会追悼，不果。七月七日乃别开神交社于愚园，会者十余人，咸东南之俊彦也。八月，任爱国女校教授，时不孝绵祥甫八龄，即携之就学。又明年戊申正月，应绍兴府校聘，道出杭州，值崇德徐夫人自华开秋侠追悼大会于凤秋寺，府君登坛演说，词气激昂。与徐夫人一见如故，遂订道义交，同创秋社焉。既入越，以所撰轩亭吊秋文课诸生，触越人王季清忌，欲罗织之。赖绍兴旅沪同学会驰电力争，始得免，仍解职归，逭暑湖上。六月六日，为秋侠忌辰，府君欲邀众祭奠。为清吏所闻，侦骑四出，乃各走散。府君遂渡海赴汕头，主中华日报笔政。临行移家周庄，托沈孝慈君于外氏，且寄不孝绵祥于徐夫人膝下，属顾复而教诲之。盖府君奋身革命，抱必死之心，不暇复顾家故，阴为不孝道地也。入冬，虏廷以御史常徵之奏，发秋侠墓。徐夫人几不免，乃避地春申，电招府君归。是岁府君盖行年三十有五矣。已酉客沪上，病疡危甚，入医院疗治半载始瘥。既客授吴门，遂创南社。以孟冬月朔大会于虎丘，海内外贤豪毕至，论者谓朱明几复以来所未有也。庚戌，主讲浙江高等学校。辛亥光复，与张默君女士同创大汉报于吴门沧浪亭之可园。旋复入越，主越铎日报笔政。与徐夫人再开追悼秋侠大会于越之大善寺，重光秋社。中华民国元年壬子，居西湖，筹备秋侠葬事。旋至长沙迎柩归葬焉。是岁妹绵干生。二年癸丑，讨袁军失败，浙督朱瑞变节附袁，罗织旧同志。府君乃北上以避之，出塞至张家口，秋复返沪，接办竞雄女学。竞雄者徐夫人所创办以纪念秋侠者也。三年甲寅，居沪。四年乙卯，周庄寓庐被焚。藏书灰烬。府君虽心痛甚，然恐伤沈孝慈君心，未敢形于颜色。顾孝慈君积忧致疾，率不起。府君适有事于沪，未及躬视含殓匍匐奔丧，哀可知已。五年丙辰，袁氏叛国，僭号洪宪。滇黔首举义旗，浙亦响应。府君与阙玉麒、郑亚青诸志士，至苏州运动军警。事机不密，为警察厅长崔凤舞所诇悉，遣重兵围所居苏台旅馆数匝，将加逮捕。幸徐夫人闻报，密藏重要文檄暨旗帜、印信等于衷衣中，偕府君乔装自间道兔脱。其后袁氏死亡，浙督吕公望礼聘府君任秘书。时中山先生方游会稽、普陀。府君橐笔从行，备荷知遇。亲为倪节孝君撰墓碑铭焉。府君寻复北上，出居庸关至宣化、包头，自阳高抵大同，岁晚南归。六年丁巳。邑侯李晓暾聘修吴江县志，未及成书。十二月二日，遘先妣唐太君之丧。正冯、段毁法，中山先生南赴广州，建护法之旗，府君谋举兵应之于甬东，失败归来时也。七年戊午，赴粤任参议院秘书长。八年己末，因病辞职归。九年庚申，主讲浙江法政学校。十年辛酉，复至粤中，旋归吴下。十一年壬戌，附葬先妣唐太君于先陇，既毕事，遂从中山先生于韶关行幕，任大本营宣传主任。遭陈炯明之变，只身返沪。文稿、书籍荡焉无遗。乃入南京东南大学为教授。十二年癸亥，仍主讲秣陵。创岁寒社于沪上，一时豪俊来会者云集鳞萃。时府君年五十矣。十三年甲子，中国国民党改组，府君任江苏临时省党部委员。值浙督卢永祥举兵讨齐燮元，府君创江苏民治建设会于沪上。旋复北行，任检查清宫古物委员。十四年乙丑，中山先生殁于燕邸，府君参预治丧,南归任葬事筹备会委员。十五年丙寅，沪粤分化，诸元老开会西山，召集第二次全国代表大会于沪上，府君被举为中央监察委员。十六年丁卯，宁、汉、沪三方合作，中央特别委员会成立，复任江苏省党部临时监察委员。十七年戊辰，任古物保管会江苏分会主任、江苏革命博物馆馆长，十八年已巳，任江苏省通志编纂委员会常务委员。十九年庚午，任内政部参事、中央党部党史编纂委员会编纂、考试院考选委员会专门委员，时府君年五十七矣。二十年辛未，府君以精力就衰，始为退休计。前岁，于湘洲公昆季墓兆之侧，营建笃守墓庐。既告厥成，复以中山先生手书“二陈先生之墓”六字、为倪节孝君题“女之师表”四字刻石建坊，以志荣宠，爰有吴江陈氏褒扬前后录之辑。二十一年壬申，遂尽辞诸职，归里怡养 。所居绿玉青瑶之馆，缥缃盈几，花木斐然，府君每顾而忘老焉。二十二年癸酉，旧历七月朔，值府君六秩大庆，不孝绵祥辈欲称触上寿。府君屡以参禅苏州保恩寺为辞，逾月始举行庆典。不孝绵祥供职首都司法院，妹绵干任课苏州励志职业学校，相约归里，见府君形容枯瘦，颇用惊讶。府君则言笑自如。留未三日，奉严命催促就道，以毋怠职务为训。讵意别未半月，府君竟弃不孝辈而长逝邪！府君病患痢疾，顾初起时不甚剧。长弟绵祚甫五龄，次弟绵康甫四龄，懵然无所知。家人亦以为小病常事耳，意延医服药不日可愈。府君复力戒勿惊扰，毋告远人。绵干闻府君病，归里省视，府君仍促之返校。绵干勿敢违，第私以快函告不孝绵祥。顾绵干离家后数小时，府君病忽骤转剧，竟至易箦。呜呼痛哉！不教绵祥先得绵干函，甚惶骇，方命车待发，而噩电继至，仓皇就道，星夜奔驰，顾已不及见府君弥留时之謦欬矣。呜呼痛哉！府君生亡清同治十三年甲戌七月朔日子时，殁于中华民国二十二年十月四日，即旧历癸酉八月十五日午时，享寿六十岁。配先妣唐太君先卒。男子子二，长绵祚俞夫人生，次绵康何夫人生。女子子四，长不孝绵祥、次绵干、次绵宁、次绵焆。孙世安，不孝绵祥出。府君负不世之才，文经武纬，高视阔步，有志于天地四方而未宣厥蕴，仅见之于高文典册、飞书驰檄中。搜罗乡邦文献尤勤。至平生著辑已印行者，有浩歌堂诗钞、清秘史、蚬江陈氏家谱、吴江陈氏褒扬前后录、松陵文集初、二编（三编未印竣）、吴江诗录初、二编、笠泽词徵、吴长兴伯遗集、吴赤溟先生遗集、明季三大儒正气集、陆沈丛书等。其未印行而见于手定百尺楼丛书目录者有：迁史札记、明遗民录、奴祸溯原（一名明清最初交涉史）、故宫琐记、陈氏家谱（重订本）五石脂、松珀、江城日札、红板桥边琐记、百尺楼脞录、浩歌堂雅潭、尘网录、浩歌堂诗续钞、巢南杂著（即巢南文集）、病倩词、吴江诗录三编、松陵文集三编、笠泽词徵补编、垂虹雅奏、诗话、词话二十一种，中多未成之书。身后遗稿颇不可问。别有所纂辑夏彝仲存古父子合集，今亦未见。呜呼痛哉！府君壮年抱伯道之憾，晚岁旁生侧挺，始育两弟及两幼妹。即绵干亦与不孝绵祥相差至十二龄。不孝自幼追随膝下，备承诲训。府君亦颇以伏生中郎自许。顾不孝遭遇蹇厄，频年以来橐笔依人，簿书鞅掌，学殖荒落，深负府君厚望。将继志述事之谓何此？尤不孝所由抚衷饮泣，泪尽而继以血者也。府君夙爱西湖风物之美，尝购地孤山，思自营窀穸，亦既规划有成矣。岁在庚申，今国府主席林公葬其友人陈勒生烈士。仓卒未获地址，府君与林公暨烈士咸同盟会旧人，又嘉林公能拳拳不忘死友，即慨然割让。及府君之殁，及门弟子承其遗志议葬湖上。徐夫人自华亦愿分生圹余地，卜筑佳城。顾厄于当道禁葬之令，事终未集。故旧门生佥议变更计划，将以中华民国二十四年十一月十日，公葬府君于吴门虎丘之麓。惟是华表之文未具，而弟妹幼弱又无能握管陈述府君之遗事者。用敢不揣固陋，次其大略。伏乞当世蓄道德、能文章之君子、锡以鸿文，表诸墓道，则感且不朽已。

